
Khumadiondjo Jesu akayi ndjuyanga la
ndjushimbela wane wakashisho 



Wela wa okoko wakashisho 
Khumadiondjo  akukela antu wa kolo wela one ati :

“Untu  akona  l’atei  anyu,  lam'endi  la  ekoko  lukama,  naka  ndi
ambudimanya  omotshi,  ku  ndi  hatshiki  akumi  divwa  la  divwa
l'usui  dia ntuyanga one wushishwe, edja ndu lam'ayunduwena ?
Lam’ayunduwena,  ndi  ayuwahe  l'aheka,  ayongenangena.
Lam'ayundukuma  lakandi,  ndi  ayeta  engenyi  andi  la  asukanyi
andi ; ayuwatela ati : Nyongenengene la mi, ne dia lambena okoko
ami wakashisho. Dimi lambunyutela nti :  Wuhu ako mbayuyala
ongenongeno utamanya l’ulungu lu dikambu dia untu a kolo otoi
lukadimudi  utema,  uleki  dia  antu  akumi  divwa  la  divwa
wahahumbi nkadimula etema.” (Luka 15:4-7)

Khumadiondjo Jesu eli Ulami w’ololo
“Shu tshe takanganela uku ekoko, takatshu untu l’untu lu mbuka
kandi.” Jesu akati ati : “Dimi leko ulami w’ololo w’ekoko. Ulami
w’ololo  atuvweleka  ekoko.  Dimi  mbeyaka  ekoko  ami  ndu  vo
mbeyakami.” (Isaya 53:6. Joani 10:14)

Wela wa Etenyi ka Fesa Kakashisho
“Umuntu  akona,  lam’endi  la  tenyi  da  fesa  dikumi,  naka  ndi
ambushisha etenyi kemotshi, Ku ndi hahetsha tala, hombe luudu,
la hayangi l’eteti, edja ndu lam’ayundukiena ? Lam’ayundukiena,
ndi  ayeta  engenyi  andi  la  asukanyi  andi.  Ndi  ayuwatela  ati :
Nyongenengene  la  mi,  ne  dia  lambena  etenyi  kakamashisha.
Okone,  dimi  lambunyutela  nti :  Ongenongeno  ndjalaka  lu  ashu
w’andjelo  wa  Unyashungu  lu  dikambu  dia  untu  à  kolo  otoi
lambukadimula utema.”       (Luka 15:8-10)

Umuntu aki lu ngenangena efula, ne dia etenyi ka fesa otoi kaki la
ushinga  a  wulu  le  ndi.   Untu  tshe  eko  la  ushinga  lu  ashu  wa
Unyashungu.  Shu  teli  ulimu  wa  anya  andi,  takatungama  lu
dikambu diandi. 



Nyuma  eko  lu  nkamba  lu  etema  w’antu  lu  usasi  wa  Diui  dia
Unyashungu,  la  mbakunya  ewu  k’akambu  wa  mete  la  dia  vo
nimbetela vate l’uhumba wa Ushimbedi. 

Khumadiondjo  Jesu  akati  ati :  “Ongenongeno  weko  lu  ashu
w’andjelo  wa  Unyashungu  lu  dikambu  dia  untu  a  kolo  otoi
lukadimudi utema.” Menamaka dia Tshe weli l’ulungu watuyalaka
l’ongenongeno naka untu otoi ambukadimula utema andi. 

Wela wa ona lakashisho 
“Ku Jesu akati ati :  untu omotshi aki la ana apami ahendi. Ona
kushi akatela shi ati : Papa, umbisha etenyi ka diango diayuyala le
mi.  Ku  ndi  akâkahanya  diango  diandi.  Kem’edja,  ona  kushi
akasanganya diango diandi tshe, akatshu lu lokendo lu kete y’etali.
Ndi  akatuhandjula  diango  diandi  lu  akambu  wa  lutshitu,
wakandatshaka.  Lam’akandamani  diango  diandi  tshe,  ndjala  ka
kasha  ka  wulu  kakayala  lu  kete  sho.  Ndi  akatatela  mpumba
diango. Ku ndi akatshu, akatekesanela la untu omotshi la lu kete
yako. Ku untu ako akûtumi dia ntuleshaka sumbu l’usui. Ku ndi
akalangi  ndutsha  dikundju  diandi  la  pusu  yakalekaka  sumbu.
Nduku untu  lakawusha  ema  ka  nde.  Keli  lam'akandatshuti,  ndi
akati  ati :  Ndi  ma  efula  dieli  la  ekambi  wa  papa,  ndu  dikina
l’adiku,  ku  dim’one  avo  la  ndjala  lindu  li !  Dimi  layunela,
layutsho le papa ; layutuwutela nti : Papa, dimi lakatshela ulungu
kolo,  lakatshi  kolo  ndu  lu  ashu  aye.  Ololo  ami  hakuki,  dia  vo
mbetami ntu vati : On’aye.; umbete uku ukambi aye omotshi. Ku
ndi akunela, akayi le shi. Keli lam’akindi tshalula, shi akawenyi,
akangasana  la  ketshi,  akalawo,  akatûkhumbatela  lu  kingu,
akanonana  la  ndi.  Ona  akawutela  ati :  Papa,  dimi  lakatshela
ulungu kolo, ndu lakatshi kolo lu ashu aye. Ololo ami hakuki dia
vo mbetami ntu vati : On’aye. Keli shi akatela ekambi andi ati :
Nyela  ukutu  wuleki  ololo,  nyôlotsha,  nyuwudji  lohete  lu  lunya
landi, la sabata l’ekulu andi. Nyela osongo wa ngombe wununyi,



nyûdiaki,  keli  tuli,  tongenengene.  Ne dia  on’ami  one akavu ku
ambuyala la lumu ntu ; ndi akashisho, ku ndi ambenama. Ku vo
wakatatela ngenangena.”      (Luka 15:11-24)

Wela wa ona lakashisho weli lu ntetsha dia ngandji ka 
Unyashungu. 
“Keli  lam’akindi  tshalula,  shi  akawenyi,  akangasana  la  ketshi,
akalawo, akatûkhumbatela lu kingu, akanonana la ndi.”

(Luka 15:20)

“Ne  dia  Unyashungu  akalangi  wa  la  kete  utamanya,
mbakandawasha On’andi etoi lakanduti, dia untu tshe lawetawo,
tavokaki, keli ayali la lumu la pundju.”    (Joani 3:16)

Unyashungu “halangi  nduku omotshi  nshisho,  keli  ndi  nangaka
tshe wakadimuli etema.”  (2 Petero 3:9)

Afundelu mbata ati : “Shu tshe tambuyala uku akanga a mindu, la
ololo asu ambuyala uku dihondo dia mindu.”    (Isaya 64:6)

Keli usika Kristu nkukaka mbita uku umvutshi w'edjedja Isaya ati:
“Dimi  layongenangena  le  Latuyalaka.  Utema  ami  ayutamanya
ngenangena le Unyashungu ami. Ne dia ndi akanditsha ahondo wa
panda kandi. Ndi akankumbi koti dia sambu k’ololo.”  (Isaya 61:10)

